
Duela 2.500 urteko Siberiako zirujauak
ERRUSIAKO Zientzia Akademiako
zientzialariek orain dela 2.500 urteko
medikuntza-tresna sorta aurkitu dute
Siberian: zerra, hezurrak mozteko
labana, matxardak, zundak eta egun-
go eskalpeloen antzeko lanabesa.

Formari eta erabilerari dagokie-
nez,  pieza horiek bat datoz garai
hartako Europako zirujauek erabili
ohi zituzten tresnekin, zerra izan

ezik, K.a. IV. eta II. mende bitarte-
ko horrelako lanabesik ez baita aur-
kitu orain arte kontinente osoan.

Pavel Volkov ikerlariaren hitze-
tan, zera esan nahi du horrek:
“Garai horretako Siberia hegoalde-
ko biztanleek kirurgiaren ezagutza
sofistikatua zuten, Antzinako Gre-
ziakoek eta Erromakoek zutenaren
parekoa”. n

OSTIA (ITALIA), 1497KO OTSAILA-
REN 20A. Erromako portuko
setioa abiatu zuen Gonzalo
Fernández de Córdoba “Kapitain
Handia”-k, Menaldo Guerri buru
zuten tropa frantziarren aurka.   

Ezer gutxi dakigu ziur Menal-
do Guerriri buruz, izenetik berta-
tik hasita. Menoldo gisa ere ageri
da, eta abizenaren hainbat bertsio
jaso dituzte iturriek: Guerri, Gue-
rra, Gurres edo Agirre. Haren
jatorria ere ez dago garbi. Iturri
gehienek bizkaitarra zela diote,
gutxi batzuek nafarra, eta ziurre-
nik azken hori da zuzena, euskal
herritar guztiei bizkaitar esateko
garai hartako ohitura medio. Gas-
koia zela esaten duenik ere bada.

Haren lanbidea ere ez dago garbi. Batzuek karrera
militarra egina zutela zalantzan jartzen dute, baina
Hernán Pérez del Pulgar (1451-1531) gaztelarrak, Kapi-
tain Handiari buruzko kronika garaikidean, Guerri kapi-
taina zela dio. Denborak aurrera egin ahala, ordea, histo-
riografiak “kortsario” eta “pirata” deitu dio gehienbat,
bien arteko aldea ahaztuz; hala egin zuen Manuel José
Quintana (1772-1857) idazle eta politikari ilustratuak
Vidas de españoles celebres mardulean, adibidez. Guerri kor-
tsarioa zela esateak badu zentzua, Ostiako portua Fran-
tziako errege Karlos VIII.aren izenean hartu baitzuen.
Kontua da haren berri zeharka jaso dugula soilik, Gonza-
lo Fernández de Córdobaren loria puzten duten testueta-
tik nagusiki. Guerri haren arerio izanik, iturriek nafar-biz-
kaitarra gutxiesteko joera dute.

Ostiako portua hartuta, Frantziako erregearen esku
uzteari uko egin omen zion, goarnizioa piratez eta gaizki-

lez gizendu omen zuen –gehie-
nak “bizkaitarrak”–, Alexandro
VI.a aita santua iraindu zuen
publikoki eta, trukean eskumi-
kua jaso zuenean, ez omen zen
kezkatu. “Tiranoen maltzurke-
ria eta bidelapurren basakeria”
biltzen omen zituen Guerrik,
Quintanaren hitzetan. Bihozga-
be, harroputz eta harrapari ere
esaten dio aipamen laburrean. 

Ostiako setioa aste gutxian
amaitu zen, 1497ko martxoaren
9an, espainiarren nagusitasun
nabarmenak bultzatuta Guerri-
ren armada errenditu zenean.
Orduan, herritarrak bibaka
zituela, Kapitain Handia Erro-

man sartu zen, Guerri atzean preso zeremala. Pulgarren
kronikaren arabera, “zaldi mehe baten gainean kateatuta”
zeramaten; Quintanaren hitzetan “traza kaxkarreko” zal-
dia zen, galtzailearen irudi patetikoa areagotu nahian edo.
Guerri Córdobaren gurdiari lotuta zeramatela ere esan
izan da, Zesarrek Vercingetorix galiarra bezala; susmaga-
rria da kontakizunek gertaera haren geroz eta antz han-
diagoa izatea.

Alexandro VI.arengana iritsita, Guerrik bizia barkatze-
ko eskatu omen zion. Beste batzuen arabera, Fernández
de Córdobak eskatu omen zuen Guerri ez hiltzeko. Pul-
garren kronikak dio aske utzi zutela eta Frantziara joan
zela; Quintanak aldiz, “bere herrialdera” itzuli zela, eta
bizi osoko kartzela zigorra Xativan (Valentzia) bete zuela
diote beste iturri batzuek. Azkenean, Gonzalo Fernández
de Córdoba aita santuak emandako Urrezko Larrosarekin
irten zen handik. Menaldo Guerri, aldiz, bizirik irten zen,
eta ez da gutxi. n

Zacarías González Velázquez (1763-1834)
margolariaren lan honetan, Kapitain Handia ageri
da Alexandro VI.a aita santuaren parean, alboan
Menaldo Guerri belauniko eta lotuta duela.

Euskaldun bat
Erromako portuaren jabe


